
Visoki predstavnik pozdravlja
prijem BiH u Vijeće Evrope
U povodu prijema Bosne i Hercegovine u Vijeće Evrope, visoki
predstavnik  Wolfgang  Petritsch  izražava  svoje  zadovoljstvo
ovim uspjehom vlasti BiH, kao i uvjerenje da će se BiH od sada
sve  više  i  više  integrirati  u  evropske  organizacije  i
strukture.

Visoki predstavnik konstatira da je BiH prešla dug put od
Daytona do Evrope. Članstvo u Vijeću odražava već postignuti
napredak,  a  omogućavajući  Bosni  i  Hercegovini  pristup
institucijama poput Evropskog suda za ljudska prava, članstvo
će još osnažiti i poboljšati ovaj napredak. Na vlasti su sada
pragmatisti,  vladavina  prava  polako  zauzima  svoje  mjesto,
povratak izbjeglica je nezaustavljiv – više od 92.000 tzv.
manjinskih povrataka je registrirano tokom 2001. godine, što
predstavlja povećanje broja povrataka za 36% u odnosu na 2000.
godinu, a Bosna i Hercegovina se priprema za izbore koje će po
prvi put od rata organizirati domaće vlasti.

Sporazum  Mrakovica  –  Sarajevo,  koji  je  postignut  nakon
dugotrajnog  i  intenzivnog  procesa  konsultacija  i  pregovora
među  demokratskim  stranakama,  predstavlja  odraz  i  proizvod
nove političke zrelosti BiH koja je sada potvrđena i članstvom
u Vijeću Evrope.

Visoki predstavnik je posebno zadovoljan činjenicom da je BiH
postala članica Vijeća prije isteka njegovog mandata, a nakon
što je ispunila paket zahtjeva od kojih je najvažniji bio
usvajanje Izbornog zakona prošlog avgusta.

OHR i druge međunarodne organizacije u BiH su, zajedno sa
domaćim  partnerima,  dosljedno  i  uspješno  radile  na
promoviranju  povratka  izbjeglica,  jačanju  institucija  i
učvršćivanju  vladavine  prava.  Ovo  predstavlja  osnovu  za

evropeizaciju BiH.  Članstvo u Vijeću Evrope predstavlja važan
korak naprijed u tom procesu, ali još mnogo treba uraditi. BiH
se opredijelila da, nakon prijema u članstvo, ispuni veći broj
kriterija i svi nivoi vlasti se sada moraju usredsrijediti na
ove aktivnosti.


